
Informe di Gerensia

Nos Pais i nos Ekonomia

Ekonomianan di Antianan Hulandes i Aruba a sigui krese na 2006, ounke e kresementu real a bai un tiki mas pokopoko di loke nos a spera. Turismo, ku aña pasá tabatin na Kòrsou relativamente e mayor kresementu, ta esun ku primordialmente a kousa e kresementu akí. Invershonnan den sektor privá tabata partikularmente importante den sektor di konstrukshon, entre otro danki na proyektonan turístiko. Inflashon a keda abou.

Polítikamente aña 2006 tabata un aña difísil pa ámbos pais. Na Aruba plannan di Gobièrnu pa introdusí b.b.o. (belasting over bedrijsomzetten) a kousa intrankilidat polítika ya promé ku e legislashon a drenta na vigor na fin di aña. 

Na Antianan Hulandes representantenan di Gobièrnunan di tur sinku isla, Kòrsou, St. Maarten, Boneiru, St. Eustatius i Saba, promé a negoshá eksitosamente ku Hulanda un kuadro pa un struktura nobo pa Reino Hulandes, pa despues Konseho Insular di Kòrsou rechasá e deklarashon final, prinsipalmente debí na faktornan polítiko lokal. Na e momento akí nos ekspektativanan ta ku dentro di próksimo lunanan nos lo mira un akuerdo respaldá pa tur e partinan:

Kòrsou i St. Maarten lo bira pais outónomo den Reino; Boneiru, St. Eustatius i Saba lo bira Islanan di Reino i nan lo yega na un relashon nobo ku Hulanda, mashá paresido na e posishon di gemeente hulandes, i ku tempu nan lo integrá mas den sosiedat hulandes.

Ainda mester determiná den kiko tur esei lo resultá i kua lo ta e relashonnan eksakto entre Hulanda, e paisnan nobo Kòrsou i St. Maarten i e tres Islanan di Reino Boneiru, St. Eustatius i Saba, espesialmente riba tereno di hustisia, finansa públiko i maneho monetario.

Vários di e proyektonan turístiko i otro proyektonan menshoná den nos Informe Anual di 2005 ta biniendo kla o ainda ta den konstrukshon. A inougurá e aeropuertonan nobo di Kòrsou i St. Maarten, ku ta ofresé servisionan nobo i adishonal na biaheronan. Na Kòrsou, e ekstenshon nobo di Avila Beach Hotel a risibí su promé huéspetnan na fin di aña, miéntras ku e kompleho di Renaissance Rif Fort resort tin planeá pa habri promé ku fin di aña 2007. Konstrukshon di Curaçao Hyatt Santa Barbara resort a start i Lions Dive Hotel tin planeá pa pronto pone promé piedra pa su ekspanshon. Na St. Maarten, e Westin Hotel nobo a habri porta na Yanuari di 2007.  Na Aruba i Boneiru vários proyekto grandi di hotèl sea ya ta den konstrukshon o ta diseñando e plannan di konstrukshon.

Gobièrnu a instalá un task force nobo pa negosiá tratadonan fiskal ku diferente pais ku ta importante en bista di prestashon di servisionan finansiero internashonal. Sektor finansiero internashonal na Kòrsou ta sostené fuertemente e inisiativa akí pa yega na aliansanan nobo i ta asistí i konsehá Gobièrnu den negosiashonnan pa loke ta konserní tratadonan fiskal nobo. E zonanan liber internashonal, espesialmente esunnan na Kòrsou, lo benefisiá na aña 2007 di yegada di kompanianan aéreo nobo, ku lo bolbe bai ofresé buelo pa nan merkadonan karibense tradishonal. Sektor di barku na Kòrsou ta probechá di aktividatnan internashonal di Curaçao Ports Authority. Na Aruba Valero ta realisá invershonnan grandi den e refineria ayá, miéntras ku na Kòrsou tin deliberashon riba futuro derecho di propiedat di i invershon den e refineria ku PDVSA ta operá. 

No opstante ku algun tópiko polítiko tabatin e tendensia di ta un faktor negativo durante último seis luna di 2006, nos tin konfiansa ku kresementu ekonómiko lo kontinuá na 2007 i probablemente te hasta bira mas fuerte.

Nos Banko

Aña pasá nos Banko a kumpli su nobenta aña di eksistensia i nos ta kontentu di por bisa ku 2006 atrobe tabata un aña emoshonante. Na fin di 2006 nos a konmemorá nos Fundadornan ku un eksposishon spesial i un presentashon multimedio. Nos a ekspresá gratitut na nos kliente- i komunidatnan organisando un kantidat di evento pa honra nos grandinan, nos klientenan i hubentut di nos komunidat. Tema sentral di nos selebrashon tabata un sita di nos Fundador, 

Shon Jojo Correa, di un karta di dia 10 di yüli 1916, den kua el a proponé e empresa bankario nobo na su futuro koakshonistanan i den kua el a ekspresá e speransa i e deseo pa e banko ku e ta funda “lo ta pa mayor gloria di nos Isla natal”. Maduro & Curiel's Bank N.V. tin e siguransa ku den e 90 añanan ku a pasa el a honra ekspektativanan di su Fundador i e ta kompromet’é pa sigui hasi esei riba tur e islanan kaminda e tin negoshi. E aña akí nos ta dediká nos Informe Anual na nos Fundadornan i tur nos predesesornan ku a hiba e Banko akí na e posishon ku awendia e ta okupá.

Manera ta kostumber nos Banko a bai man a man ku desaroyo di teknologianan nobo riba tereno di produkto- i servisionan bankario. Algun ehèmpel ta introdukshon di e posibilidat di rekargá instantáneamente telefòn selular ku un simpel mensahe di teksto SMS i nos terminalnan nobo di Pagomátiko mediante kua tur kaminda riba nos isla klientenen por paga entre otro nan kuentanan di empresanan di utilidat ku un debit card òf un credit card i pa kreditá instantáneamente nan kuenta di empresanan di utilidat. Nos a introdusí na nos merkadonan e tarheta VISA Platinum, ku, entre otro, ta duna akseso rònt mundu na Priority Airport Lounges.

Nos a sigui ekstendé nos servisio na Empresanan Chikí i Mediano. Na 2005 nos a introdusí e posibilidat pa evaluá outomátikamente un petishon pa fiansa i aña pasá nos a organisá un seri di kurso gratis titulá: “Empresa Chikí na Plaka Chikí”, na kua na Kòrsou so kaba a asistí mas di 600 empresa chikí i mediano. Nos ta restrukturando tambe nos sekshon di Empresanan Chikí i Mediano ku e meta di no duna nan solamente krédito i servisio bankario, sino ademas konsehá nan. Riba tereno di fiansa personal i hipotek tambe nos Banko ta oumentando e posibilidat pa sirbi nos klientenan mihó i mas rápido! 

Despues di hopi luna di preparashon i investigashon pa sa kua ta e mihó kriterionan den region riba tereno di mikrofinansiamentu, nos a lansa na fin di aña 2006: Granito, nos propio programa di mikrofinansiamentu. Promé resultadonan di e mikrokréditonan ta alentador, loke ta kuadra ku nos meta, esta yuda mikroempresanan krese i bira proveedornan sólido di entrada pa nan doñonan i, en general, krea kupo di trabou pa nos komunidat. Aktualmente mas di 100 mion di e hendenan mas pober na mundu tin un mikrofiansa i nos ta orguyoso ku MCB ta forma parti di e sentenáres di banko ku ta sigui ehèmpel di Mohammad Yunus, Ganadó di Premio Nóbel di Pas, i ku rònt mundu ta ofresé e programa akí. Nos ta spera ku Granito lo bira un medio importante pa krea empleo i kombatí situashonnan sosial indeseá i pobresa na nos pais, meskos ku na tantu otro pais a logra ku mikrofiansa. 


Na 2006 a sigui krea sinergianan nobo entre The Bank of Nova Scotia i Maduro & Curiel's Bank. E Timnan di Sinergia a reuní na Toronto i na Kòrsou, loke a oumentá notablemente e interakshon entre personal di staf di Scotiabank i esun di MCB. Ophetivo di e Timnan ta krea formanan pa MCB pasa su empeño di inovashon pa Scotiabank i pa MCB introdusí den su merkadonan algun di e téknikanan di benta i di servisio i otro téknikanan ku Scotiabank ta apliká ku mashá éksito den henter su ret. 

2006 tabata tambe un aña yen di otro aktividat. Nos a organisá Dianan di Famia na diferente isla i na Kòrsou un Wikènt di Deporte di Grupo MCB. Pa medio di nos dia tradishonal di Apresio di Personal, ku nos ta organisá kada seis luna, nos a demostrá apresio pa nos personal. Nos Enkuestanan riba Satisfakshon ku a tene entre nos Personal i e Enkuestanan entre nos Klientenan a demostrá ku nos personal ta sumamente orguyoso di nan Banko i ku nos klientenan ta sumamente satisfecho ku nos Banko. Tur esei ta yena nos ku gran orguyo i satisfakshon, ounke a la bes e ta obligá nos di asumí e responsabilidat di sigui riba e mésun kaminda.

Banko a kontinuá ku su plannan pa konstruí lokalidatnan nobo na Kòrsou, Aruba, Boneiru i St. Maarten o pa renová lokalidatnan eksistente. Nos ta spera di mira na 2007 promé pasonan konkreto pa realisá e plannan en kuestion. 

Nos ta sera un aña yen di evento i un aña plasentero; un aña den kua a logra hopi, pero tambe un aña di kua nos tin e idea ku nos a trata eksitosamente di ta mas serka di nos klientenan, nos komunidat i nos kolaboradornan. Na nan tur nos ta partikularmente agradesido pa loke nos a logra finansieramente na 2006 i nos ta ekspresá nos sinsero gratitut na nan tur. 

Corporate Governance

Nos a tuma despedida di R.E. (Rick) Waugh komo Komisario di nos Banko. Debí na su funshon aktual komo CEO di Scotiabank, Rick tabata di opinion ku lo e no tin e tempu nesesario pa dedik’é komo Komisario debidamente na Maduro & Curiel’s Bank i, konforme prinsipionan moderno di Corporate Governance el a disidí di no bolbe pone su mes disponibel komo Komisario di nos Banko. Agradesidu pa tur loke el a nifiká pa nos Banko, Akshonistanan di Maduro & Curiel's Bank a nombr’é inmediatamente Komisario Honorario di MCB. Cedric Ritchie, un eks CEO di The Bank of Nova Scotia i eks Komisario di nos Banko, tambe a haña e honor akí. Ced tabata inisiadó i un di e prinsipal arkitektonan di e asosiashon di MCB ku Scotiabank, i den transkurso di añanan el a bira un bon amigu di nos Banko. Na 2007 lo instalá e Komisarionan Honorario nobo. 

Banko a yama bonbiní na P. (Pat) Minicucci, komo Komisario, kende anteriormente a sirbi i kontribuí na nos Banko komo Komisario Suplente. Nobo den nos Hunta di Komisario ta E.B. (Eugene) Holiday, managing director di St. Maarten Airport Company i miembro di gran kantidat di komishon i konseho di konsulta ku ta envolví den desaroyo ekonómiko i sosial na Islariba; a invitá Eugene pa djòin Hunta di Komisario, pa sigurá ku St. Maarten i Islariba tambe tin nan propio portabos den reunionnan di Hunta di Komisario, meskos ku ta e kaso ku Aruba i Boneiru, ku respektivamente señornan Eduardo de Veer i Jaime Saleh. Finalmente nos ta orguyoso di por yama sra. Minna A. Israel bon biní den nos Hunta di Komisario komo Komisario Suplente. Minna ta managing director di Scotiabank (Bahamas) Ltd. i, den e korto tempu ku el a djòin nos banko, el a demostrá di ta un atkisishon balioso pa nos Hunta.

Hunta di Komisario di MCB i nos Gerensia ta sigui mashá kompremetí na prinsipionan di corporate governance sano. Na tur momento e Hunta a supervisá Gerensia pa medio di su Komishonnan aktivo di Audit, Krédito, Riesgo i Kompensashon. Aparte di e reunionnan ofisial di kada trimèster di e Hunta, e miembronan lokal di e Hunta a reuní tur luna, na kua na diferente okashon otro Komisarionan tambe a partisipá, pa asina konosé nos Banko mihó. Gerensia ta agradesidu pa e konfiansa di nos Akshonistanan i nos Komisarionan i ta spera di por sigui konta ku nan sosten kontinuo.

E prinsipio di Konosé Bo Kliente i e lucha kontra Labamentu di Plaka i Finansiamentu di Terorismo ta kamponan di konosementu i práktika ku ta den desaroyo i nos ta adaptá i ahustá nos prosedimentunan kontinuamente pa sigurá ku tur nos klientenan ta kompartí e alto grado di integridat di nos Banko. Na tur nivel di organisashon di nos Banko nos ta sigui ta komprometí ku prinsipionan sano di Konosé Bo Kliente i ku kombatimentu di labamentu di plaka i finansiamentu di terorismo. P’esei, na 2007 nos lo sigui outomatisá nos prosedimentunan kontra Labamentu di Plaka pa ta sigur ku por identifiká rápidamente labadónan di plaka i tur nan kompinchinan.

Nos Estadonan Finansiero i Otro Datonan Importante
Meskos ku tabata e kaso den nos Informe Anual di 2005, ademas di publikashonnan obligatorio di nos estadonan finansiero, nos ta orguyoso di ta sigui duna informashon adishonal ku por yuda nos kliente- i komunidatnan konosé nan Banko mihó.

Grupo MCB ta konsistí di 16 kompania, establesé na Kòrsou, Aruba, Sint-Maarten, Boneiru i Sint-Eustatius, ku ta operá negoshinan lokal i internashonal. E informashon ku e prinsipal datonan konsolidá akí ta kontené ta representá e total di e estadonan finansiero di tur e 16 miembronan di Grupo MCB.
Estado di Ganashi i Pèrdida
E entrada ku ta figurá den nos estadonan finansiero ta representá entrada total di tur 16 miembro di Grupo MCB. E ta resultado di aktividatnan tantu lokal komo internashonal di e Grupo. E entrada akí ta debidamente diversifiká ku kontribushon sólido proveniente di kada unu di e merkadonan ariba menshoná. Aktividatnan di negoshi internashonal ta kontribuí tambe grandemente na e entrada konsolidá di e Grupo. Na 2006, promé ku transferensia pa Reserva kontra Riesgonan Bankario General, Grupo MCB a hasi na Antianan Hulandes i Aruba un ganashi di f. 93 mion, loke ta representá un oumento di 10,1% kompará ku 2005.

Despues di transferensia pa Reserva kontra Riesgonan Bankario General, ganashi despues di belasting pa 2006 tabata NAf. 84 mion, loke ta representá un oumento di 10.5% kompará ku 2005.

Tabata atrobe mashá satisfaktorio ku tur e teritorionan kaminda e Grupo ta operá a kontribuí na e oumento di ganashi akí. E resultado neto despues di belasting (aunke promé ku e transferensia pa Reserva kontra Riesgonan Bankario General) a subi na 2006 na Kòrsou ku 7%, na Aruba ku 2%, na Boneiru ku 3%, miéntras ku na St.-Maarten el a subi te ku un porsentahe record i impreshonante di 47%.

Balanse i Kapital
E kapital konsolidá di Grupo MCB a oumentá ku NAf. 372 mion, o sea ku 9.2% for di desèmber 2005 i a terminá aña 2006 na NAf. 4.389 mion.

Fiansa i adelanto neto na klientenan a subi ku un porsentahe ainda mayor di 11.9% i a sera na 2006 na NAf. 275 mion mas ku na 2005. Esei tabata resultado danki na e echo ku nos Grupo a konsentrá riba e diferente sektornan di nos ekonomia ku a krese i konsekuentemente a oumentá demanda pa krédito. Nos tin ademas un lista largu di petishon aprobá pa fiansa, pero ku e klientenan no a utilisá ainda, di moda ku nos tin konfiansa ku 2007 tambe lo ta un aña di kresementu sólido di fiansa i adelanto na klientenan. Nos market share riba merkado di fiansa no a kambia na Kòrsou i Boneiru i a oumentá na Aruba i St. Maarten.

Depósitonan di klientenan a oumentá ku mas di NAf. 332 mion o sea ku 9.4% kompará ku e sumanan total di kuentanan di depósito di klientenan na siere di 2005. Klientenan partikular a oumentá nan depósitonan ku 9,5%, miéntras ku depósitonan di klientenan komersial a subi ku 13,9%. E oumento konsiderabel akí na 2006 por ta un indikashon ku e montante haltu na plaka di spar a kontinuá i ku ainda no a yega e punto ainda ku ta kombertí nan den invershon den proyektonan produktivo den nos komunidatnan.

Na fin di 2006 balor den buki di e Kapital Propio di Akshonistanan di Grupo MCB tabata NAf. 309 mion. Esei ta representá un oumento supstansial di 8,5% kompará ku esun (reformulá) di 2005, loke ta prueba di solides di Grupo MCB. E base sólido akí di kapital ta sigui representá un forsa klave di nos Grupo Bankario. Komo MCB ta e insitutushon finansiero mas grandi di Karibe Hulandes, e ta pa e motibu ei tambe un asset importante pa futuro desaroyo di ekonomianan di e islanan akí.

Fiansa
Fiansanan komersial (promé ku reserva) a konosé un kresementu di no ménos ku 13,4%. Fiansanan partikular (promé ku reserva) tambe a konosé un kresementu sano durante e aña i a subi ku 11.9%. Tabatin un kresementu konsiderabel espesialmente den fiansa konsuntivo i hipotek pa vivienda na Kòrsou, kaminda servisio superior i merkadeo kreativo, ku a bai man a man ku garantia adekuado, a resultá den oumento mashá sano.

Na 2006 MCB a otorgá na Kòrsou so kaba kasi 6800 fiansa partikular nobo i fiansa pa outo, un subida di kasi 20% kompará ku 2005, loke ta representá kasi NAf. 118 mion, i a duna 428 hipotek nobo pa vivienda, un oumento di kasi 33% kompará ku 2005, loke ta representá mas di NAf. 74 mion. Durante e diesdos lunanan en kuestion MCB a duna na Kòrsou so kaba 747 fiansa komersial nobo, loke ta representá un suma di mas di NAf. 200 mion. Esei a inkluí no ménos ku 638 fiansa na empresa chikí.

Belasting
Grupo MCB a paga NAf. 26,5 mion na belasting riba ganashi den e periodo di 12 luna en kuestion. Durante e mésun periodo su empleadonan a paga belasting riba suèldo na un total di NAf. 30,3 mion.

Na Antianan Hulandes MCB a retené tambe belasting pa Banko Sentral kada biaha ku tin un transakshon di divisa estranhero. MCB ta paga Banko Sentral e belastingnan akí den nan totalidat, i na su turno Banko Sentral ta pasa nan pa Gobièrnu Sentral di Antianan Hulandes. Asina MCB a kobra na Antianan Hulandes pa Gobièrnu Sentral durante último 12 lunanan NAf. 33 mion na kargo riba e transakshonnan akí di divisa estranhero. Na Aruba nos Caribbean Mercantile Bank a kobra f. 13 mion na belasting riba transakshonnan di divisa estranhero, ku Caribbean Mercantile Bank na su turno a paga Banko Sentral di Aruba pa Gobièrnu di Aruba.   

Empleo
Na fin di 2006 Grupo MCB tabatin 1362 empleado na Antianan Hulandes i Aruba. Durante e aña ei Grupo MCB a paga su empleadonan na suèldo so kaba f. 72 mion, sin konta primanan sosial, penshon, seguro médiko i otro seguronan.
Komunidat
MCB a kompartí na 2006 su entradanan ku su komunidatnan via mas di 2900 donashon di tur sorto. Den e aña en kuestion Grupo MCB a kontribuí na Kòrsou so kaba ku mas di f. 2 mion na su komunidat, miéntras ku nos bankonan na Aruba, Bonieru i Islariba a kontribuí ku f. 1 mion adishonal na nan komunidatnan. E kontribushonnan akí a bai pa organisashonnan di bario, religioso i deportivo, na institushonnan ku ta traha na bienestar di hubentut di nos islanan, tantu via organisashonnan sosial komo den forma di asistensia sosial direkto na individuonan, pa kontrarestá e efektonan hopi biaha desastroso di pobresa, i nos Banko a duna kontribushon na organisashonnan i institushonnan edukativo. E sifranan monetario akí no ta inkluí e asistensia ku mas di 335 voluntario di nos personal na tur isla ta duna, yudando hóben- i mayornan, enfermonan i adiktonan ku ta rehabilitando i tambe na diferente skol i na kasnan di ansiano. Den e siman di 11 te ku 16 di desèmber diferente organisashon di nos Banko a uni forsa pa dediká spesial atenshon na diferente grupo di nos komunidat. Den kuadro di e proyekto “Make A Wish”, mas di mil hóben a risibí regalo ku e voluntarionan a kumpra ku plaka ku nan a risibí di benta di strea na nos klientenan i na nan koleganan di Banko. Huntu ku alumnonan di Maris Stella SBO nos a entretné 250 persona di edat avansá. Danki na nos proyekto anual “Bo Bon Amigu” mas di 50 famia a haña paña i kos di kas, pareu ku e proyekto “Bon Bisiña” di Lion’s Club. Un kantidat di famia a risibí ademas makutu ku komestibel di nos organisashon di personal. Banko ta sigui duna bida via 105 kolega di nos, kendenan a duna sanger den di 16 Akshon di MCB pa duna sanger. Na fin di aña tambe, komo parti di selebrashon di nos di nobenta aniversario, a introdusí dos programa adishonal pa animá nos personal pa trabou di voluntario na fabor di esnan ménos privilegiá di nos komunidat. Un di e programanan akí, MCB Employee Community Support (MECS), ta kontribuí na organisashonnan na kua nos personal ta dediká nan tempu liber komo voluntario, miéntras ku e otro programa, MCB Community Assistance Team (MCB CAT), ta kontribuí na aktividatnan di rekoudashon di fondo na kua nos personal ta dediká hopi tempu i esfuerso komo voluntario.

Nos Futuro 
Fundadornan di nos Banko, meskos ku tur esnan ku a dirigié durante e nobenta añanan di su eksistensia, na tur momento tabatin e propósito pa Maduro & Curiel’s Bank ta mas ku meramente un instituto finansiero. Manera ta sali bon kla di e sita di un karta di Shon Jojo Correa na fundashon di nos Banko, e tabata ke promé ku tur kos pa e Banko “lo ta pa mayor gloria di nos Isla natal”. E filosofia akí tabata e piedra angular di progreso i kresementu di nos Banko for di dia ku el a habri i e ta te dia djawe. Naturalmente Grupo MCB ta hasi esfuerso pa brinda su klientenan lo mas moderno riba tereno di servisio i produkto bankario na un kosto kumbiniente; naturalmente nos ta hasi esfuerso pa pèrkurá pa duna nos personal empleo duradero i desaroyo personal; naturalmente nos ta hasi esfuerso tambe pa duna nos akshonistanan bon rendimentu di nan invershon, pero promé ku tur kos nos esfuersonan ta dirigí na ser un empresa komprometí, ku na tur manera posibel ta kontribuí na kresementu sano i próspero di komunidatnan di e islanan di Karibe hulandes i partikularmente di kada siudadano di Kòrsou, Aruba, St. Maarten, Boneiru, St. Eustatius i Saba. Den poko palabra, nos ta hasi nos máksimo esfuerso pa tambe den e dianan klave binidero debí na kambionan estatal di nos Reino, nos Banko sigui ta “pa mayor gloria di nos Isla natal”

Lionel Capriles II


Ron Gomes Casseres

Bill Fabro

